
O‘ZBEKISTONDA 
TURIZM SOHASINING 

RIVOJLANISHINI DAVLAT 
TOMONIDAN QO‘LLAB-

QUVVATLASH MEXANIZMINI 
TAKOMILLASHTIRISH

Akkulov Abdulaziz Uralboyevich
Toshkent davlat iqtisodiyot universiteti mustaqil tadqiqotchisi

Annotatsiya: Ushbu maqolada O‘zbekiston Respublikasida turizm sohasini rivojlantirishda davlat tomonidan qo‘llab-quv-
vatlash mexanizmlarini yanada takomillashtirish imkoniyatlari bayon etilgan. Maqolada turizm sohasini mustaqillikning 
ilk yillaridan boshlab, bugungi kungacha bo‘lgan davrdagi jarayoni tahlil qilingan. Mavzuga oid adabiyotlar tahlili bilan 
birgalikda muallifning innovatsion fikr-mulohazalari, xulosa va istiqbolli takliflari berilgan.

Kalit so‘zlar: turizm, xalqaro turizm, turizm infratuzilmasi, turoperator, turagent, xizmatlar iqtisodiyoti
Abstract: This article describes the mechanism of improvement of state support of tourism development in the Republic 
of Uzbekistan. The article analyzes the state of the tourism sphere of the republic from the first days of independence to 
the present day. In addition to the literature review on the subject, the author’s conclusions and suggestions are given in 
the article.

Key words: tourism, international tourism, tourism infrastructure, tour operator, travel agent, economy of services
Аннотация: В данной статье описан механизм совершенствования государственной поддержки развития туризма 
в Республике Узбекистан. В статье анализируется состояние туристической сферы республики начиная с первых 
дней независимости до сегодняшнего дня. Помимо литературного обзора по теме, в статье даны выводы и пред-
ложения автора.

Ключевые слова: туризм, международный туризм, инфраструктура туризма, туроператор, турагент, экономика 
услуг 

 
K I R I S H

Yangi O‘zbekistonni barpo etishda turizm sohasini jadal rivojlantirish maqsadida davlatimiz tomonidan 
bir qator ustuvor vazifalar belgilangan. Xususan, 2022–2026-yillarga mo‘ljallangan Yangi O‘zbekistonning 
Taraqqiyot strategiyasining 35-moddasida “O‘zbekiston bo‘ylab sayohat qiling” dasturi doirasida mahalliy 
sayyohlar sonini 12 million nafardan oshirish hamda Respublikaga tashrif buyuradigan xorijiy turistlar sonini 9 
million nafarga yetkazish belgilangan1.

O‘zbekiston Respublikasi iqtisodiyotida turizm ham boshqa xizmat ko‘rsatish sohalari kabi mamlakatni 
iqtisodiy rivojlantirish vositasi sifatida katta ahamiyatga ega bo‘lganligi sababli, 2016-yildan boshlab mam-
lakatimizda turizm sohasiga iqtisodiyotning strategik tarmog‘iga aylantirish choralari ko‘rila boshlandi. Turizm 
sohasi iqtisodiyotni erkinlashtirish jarayonida jahon turizm bozorini o‘rganish natijalariga asoslangan raqobat-
bardosh strategiyalarni ishlab chiqishga, turizm xizmatlari, sohada strategik menejment va marketingni o‘z 
ichiga olgan boshqaruvning kreativ usullariga katta ehtiyoj sezmoqda. Shularni e’tiborga olgan holda, glo
ballashuv jarayonida turizm sohasini barqaror rivojlanishini davlat tomonidan qo‘llab-quvvatlash mexanizmini 
takomillashtirish muhim ahamiyatga egadir.

M A V Z U G A  O I D  A D A B I Y O T L A R  T A H L I L I
Turizm sohasini davlat tomonidan tartibga solishning mohiyati, vositalari va usullari, turizm tashkilotlari 

faoliyatini tartibga solish, tartibga solishning tashkiliy-iqtisodiy mexanizmlari, turizm sohasidagi davlat siyo-

1	 O‘zbekiston Respublikasi Prezidenti Sh. M. Mirziyoyevning 2022-yil 28-yanvardagi PF–60-sonli “2022–2026-yillarga mo‘ljallangan 
Yangi O‘zbekistonning taraqqiyot strategiyasi to‘g‘risida”gi Farmoni. Lex.uz

satining asosiy yo‘nalishlari, turizm sohasini tartibga solishning asosiy vositalari va yo‘nalishlari bilan bog‘liq 
muammolarning ilmiy asoslari Eshtayev A.  A., Demchenko D.  N., Pardayev M.  Q., Ramadonova M.  M.,  
Makarchenko M. A., Maxmudova M. R., Novichkov V. I., Polozkov M. Yu., Lebedov K. A., Xarris G., Kats K. M., 
Tuxliyev I. S.,Hayitboyev R., Safarov B. Sh., Tursunova G. R. asarlarida tadqiq etilgan.

Yuqorida keltirilgan tadqiqotlarga suyangan holda, turizm sohasining rivojlanishini davlat tomonidan 
qo‘llab-quvvatlash mexanizmini takomillashtirish, turizm sohasini davlat tomonidan tartibga solish, turizm 
infratuzilmalari o‘rtasidagi o‘zaro bog‘liqlik borasida yechimini topmagan masalalarga doir izlanishlar amalga 
oshirildi.

T A D Q I Q O T  M E T O D O L O G I YA S I
Ushbu tadqiqot tomonidan qo‘llanilgan metodologiya mavzuga oid adabiyotlarni o‘rganish va ularni tahlil 

qilishga asoslandi. Tadqiqot davomida turizm sohasini rivojlanishini davlat tomonidan qo‘llab-quvvatlash mexa
nizmini takomillashtirishga qaratilgan me’yoriy-huquqiy hujjatlar, yakunlangan va hozirda olib borilayotgan 
tadqiqotlar o‘rganildi. Ushbu sohani o‘rganishga bag‘ishlangan ma’ruzalar, konferensiya materiallari, internet 
nashrlari va jurnallar, shuningdek, mavzu bo‘yicha yangi adabiyotlar va istiqbolli loyiha ma’lumotlari o‘rganilib, 
tahlil, sintez, tanqidiy fikrlash, umumlashtirish kabi usullar qo‘llanildi. 

T A H L I L  V A  N A T I J A L A R
 O‘zbekistonda iqtisodiyotning boshqa tarmoqlari qatorida turizm sohasining markazlashgan ma’muriy 

boshqaruv tizimi XX asrning oxiriga to‘g‘ri keldi. Bu davrda salbiy oqibatlar ham ko‘zga tashlana boshladi. Qur-
ilmay qolgan turistik–rekreatsion maqsaddagi obyektlar soni ko‘paydi, mavjudlarida esa mijozlarga ko‘rsatilgan 
xizmatlarning sifati bo‘yicha ko‘plab e’tirozlar paydo bo‘la boshladi. Ijtimoiy tadqiqotlarga ko‘ra, mehmonxo-
nalar, turizm bazalari, dam olish uylari hamda pansionatlar tomonidan taklif qilinadigan 50 foizgacha bo‘lgan 
barcha xizmatlar fuqarolarning noroziligini keltirib chiqargan. Joylashtirish va ovqatlanish xizmatlari bilan birga, 
hordiq chiqarish va tibbiy xizmat ko‘rsatish talab darajasida bo‘lmagan. Turizm xizmati turlari va hajmi sezilarsiz 
hamda sifatsiz bo‘lgan. O‘zbekiston mustaqillikka erishgach, turizm sohasidagi rivojlanishini shartli ravishda 
beshta bosqichga ajratsak bo‘ladi.

Birinchi bosqich. 1991-yildan keyin milliy turizm xizmatlar bozori shakllana boshladi. Aynan shu davrda res-
publika o‘zining iqtisodiy mustaqilligini va mustaqil ravishda tashqi dunyo bozorlariga chiqishini e’lon qildi. Shu 
davrda qabul qilingan “Tashqi iqtisodiy faoliyat to‘g‘risida”gi Qonun turizm xizmatlarini sotuvchi tashkilotlarga 
yangi imkoniyat yaratdi. Natijada sohada yangi boshqaruv tizimini shakllantirish, turizm biznesini yuritishga yor-
damlashadigan qo‘shimcha biznes turlarini yaratish, sohaga xizmat qiladigan bank, audit, maslahat xizmatlarini 
tashkil etish, viloyatlarda turizm sohasining mintaqaviy bo‘linmalarini tuzish, xalqaro miqyosda turizm mahsulo-
tini reklama qilish, xususiylashtirilgan turizm tashkilotlarini litsenziyalashtirish kabi masalalarga alohida e’tibor 
berildi. Mustaqillikdan keyin turizm sohasida bir vaqtning o‘zida uchta muhim jarayon amalga oshirildi:

●	 turizm xizmatlariga taklifni shakllantirish tamoyillari erkin bozor iqtisodiyoti mezonlariga moslasha bosh-
lagach markazlashgan tizimdagi ekskursiya va sayohat byurolari faoliyatini tubdan qayta ko‘rib chiqish 
zaruriyati yuzaga keldi;

●	 turizm faoliyatini yurituvchi (turoperator va turagent sifatida) xususiy korxonalar tuzila boshladi;
●	 turizm mahsulotlarini taqdim etishdagi ta’minot zanjiri uzilgach, iste’molchilar uchun yangi “o‘yinchilar” 

xizmatlarini taqdim etishda yangi tizimga o‘tish davri boshlandi.
1992-yilda mavjud tizim tashkilotlari negizida “O‘zbekturizm” milliy kompaniyasi tashkil etilib, turizm 

sohasida barcha tashkiliy, boshqaruv va muvofiqlashtirish funksiyalarini amalga oshira boshladi. 1993-yilda 
“O‘zbekturizm” milliy kompaniyasi Butunjahon Turizm Tashkilotiga (BTT) haqiqiy a’zo bo‘lib kirdi. 1994-yilda 
Birlashgan Millatlar Tashkiloti hamda O‘zbekiston Hukumatining tashabbusi bilan Samarqand shahrida Buyuk 
Ipak yo‘lidagi shaharlarda xalqaro turizmni rivojlantirish bo‘yicha Samarqand Deklaratsiyasi qabul qilindi.

1994-yilda ishlab chiqilgan “Turistik korxonalarni xususiylashtirish va davlat tasarrufidan chiqarish dasturi” 
chuqur tizimli-institutsional o‘zgarishlarni amalga oshirishda juda katta ahamiyat kasb etdi. 1994–1995-yillar 
mobaynida “O‘zbekturizm” milliy kompaniyasining 87,8 foiz turizm obyektlari xususiylashtirildi va davlat tasar-
rufidan chiqarildi. 

Amalga oshirilgan o‘zgarishlar turistlarni qabul qilish shaklini jadallik bilan rivojlantirdi. O‘zbekiston Res-
publikasi Prezidentining 1995-yil 2-iyunda qabul qilingan “Buyuk ipak yo‘lini qayta tiklashda O‘zbekiston Res-
publikasining ishtirokini avj oldirish va respublikada xalqaro turizmni rivojlantirish borasidagi chora-tadbirlar 
to‘g‘risida”gi PF–1162-sonli Farmoni2 Buyuk Ipak yo‘lida turizm mahsulotlarini tiklash borasida katta ahami-
yatga ega bo‘ldi. Bu esa, o‘z navbatida, O‘zbekistonning turizm sohasidagi islohotlarining ikkinchi bosqichini 

2	 https://lex.uz/uz/docs/–182051

boshlab berdi. Natijada, Buyuk Ipak yo‘lida joylashgan shaharlar va turizm manzillari ro‘yxatga olindi, Imom 
al-Buxoriy, Bahouddin Naqshband, Abduxoliq G‘ijduvoniy, Ahmad al-Farg‘oniy, Imom al-Moturidiy, Mahdumi 
A’zam, Hakim at-Termiziy, Hazrati Imom, Shayx Shamsiddin Kulol, Burxoniddin Marg‘iloniy kabi allomalari
mizning maqbaralari ta’mirlandi va ziyoratgoh majmualarga aylantirildi. 1998-yildan boshlab, Toshkent shahrida 
muntazam ravishda Xalqaro turizm yarmarkasi tashkil etila boshlandi, mehmonxonalardagi xalqaro talablarga 
javob beruvchi o‘rinlar soni 4,8 barobarga ko‘paytirildi. Bu bosqichda turizm sohasida quyidagi muhim masa
lalar amalga oshirildi:

●	 davlat tasarrufidan chiqarish va xususiylashtirish jarayoni amalga oshirildi va yangi xorijiy investorlar 
jalb qilindi; 

●	 tashqi bozorlarga chiqishning yangi yo‘llari izlandi, xususan, xalqaro ko‘rgazmalarda tizimli ishtirok 
etish yo‘lga qo‘yildi (Berlin, London, Madrid, Moskva);

●	 turizm tashkilotlari va sayyohlarning manfaatlarini ifodalovchi nodavlat tashkilotlar vujudga keldi;
●	 turizm yo‘nalishlarining jozibadorligini ta’minlash, mahsulotning ekologik talablarini kuchaytirish, yangi 

hududlarda turizm uchun diqqatga sazovor joylar tashkil etish yo‘lga qo‘yildi;
●	 O‘zbekiston mehmonxonalarini boshqarishda xorijiy menejment qo‘llanila boshladi;
●	 kichik xususiy mehmonxonalar tarmog‘i kengaytirildi;
●	 o‘rta maxsus va oliy ta’lim bosqichida mehmondo‘stlik va turizm sohasidagi mutaxassislarni tayyorlash 

yo‘lga qo‘yildi;
●	 xorijiy tajribalarni o‘rganish hamda ilmiy loyihalarni tayyorlashga e’tibor qaratildi;
Butunjahon turizm tashkilotining tadqiqot guruhini O‘zbekistonga tashrifi va “Turizm to‘g‘risida”gi Qonunni 

tayyorlash borasida ishlar amalga oshirildi;
Turizm bilan shug‘ullanuvchi korxonalarning “Ustoz”, “Meros”, “Ekosan” kabi nodavlat va korporativ tashki-

lotlar bilan aloqalari yo‘lga qo‘yildi.
Turizm sohasidagi islohotlarning uchinchi bosqichida O‘zbekiston Respublikasi Prezidentining 1999-yil 

15 apreldagi “2005-yilgacha bo‘lgan davrda O‘zbekistonda turizmni rivojlantirish Davlat dasturi to‘g‘risida”gi 
PF–2286-sonli Farmoni e’lon qilindi. 1999-yilning 20-avgustida esa O‘zbekiston Respublikasi Oliy Majlisi 
tomonidan ilk bor “Turizm to‘g‘risida”gi Qonun qabul qilindi. Buning asosida turizm sohasidagi bozor munosa-
batlari uzil-kesil yo‘lga qo‘yildi hamda xalqaro bozorda raqobatbardosh turizm mahsulotlari yaratila boshlandi, 
turizm tizimini boshqarishning markazlashtirilishiga chek qo‘yildi. Ko‘pchilik turizm obyektlari o‘zlarini mustaqil 
ravishda boshqara boshladi, xizmatlar bozorida raqobatlasha olmaydigan tashkilotlar yopilib, ularning o‘rniga 
samarali ishlovchi yangi turizm tashkilotlari tashkil etildi. 

Turizm sohasidagi islohotlarning to‘rtinchi bosqichi 2005-yildan boshlangan bo‘lib, bu davrda soha bir qadar 
turg‘unlik davrini boshidan kechirdi, bir vaqtning o‘zida ham boshqaruv organi ham tijoriy tizimlarga egalik qiluv
chi davlat kompaniyasi maqomidagi “O‘zbekturizm” milliy kompaniyasining boshqaruvida inqiroz davri yuzaga 
keldi, tashkiilotni moliyalashtirishdagi muammolar, xodimlar sonining tobora qisqarib borishi, sayyohlar harakat-
lanishining qiyinlashishi O‘zbekistonning turizm bozoridagi ahamiyatining pasayishiga sabab bo‘ldi. 

O‘zbekiston Respublikasi Prezidentining 2016-yil 2-dekabrdagi “O‘zbekiston Respublikasining turizm 
sohasini jadal rivojlantirishni ta’minlash chora-tadbirlari to‘g‘risida”gi PF–4861-sonli Farmoni tarixiy ahamiyatga 
ega bo‘lib, turizm sohasini iqtisodiyotda ilk bor strategik sektorga aylantirish choralari ko‘rildi, natijada O‘zbekis
tonda turizmning xorijiy hamda ichki turistlarga xizmat ko‘rsatuvchi yondosh sohalari va tarmoqlarining rivojla-
nishini ta’minlashda milliy turizm sohasining yangi beshinchi bosqichi boshlandi.

O‘zbekistonda turizm sohasining strategik tarmoqqa aylantirish choralari ko‘rilishi bilan ushbu sohani jadal 
rivojlantirishda uni yetakchi kuchga aylantirishga, iqtisodiyotni tarkibiy o‘zgartirish va diversifikatsiya qilishga, 
ish bilan bandlikni ta’minlashga, aholining turmush darajasi va sifatini oshirishga e’tibor qaratildi. 

Natijada O‘zbekistonda 2016–2023-yillarda turizm sohasida juda ko‘p yangiliklar kuzatildi: turizmni rivoj
lantirishga yo‘naltirilgan farmon va qarorlar, xalqaro va mahalliy tadbirlar, yangi ta’lim muassasalari faoliyati 
yo‘lga qo‘yilishi, turistlar oqimining oshishi, yangi turizm mahsulotlari, yangi yo‘nalishlarni rivojlantirish, infratuz-
ilmani takomillashtirishga oid sa’yi-harakatlar, xorijiy investorlarni jalb qilish, OAV vakillarining tashriflari hamda 
O‘zbekistonning ko‘plab xalqaro reytinglarda yuqori o‘rinlarni egallashi shular jumlasidandir.

Sohani jadallik bilan rivojlantirishga qaratilgan qator me’yoriy-huquqiy hujjatlar qabul qilindi. Xususan, 
10 ta bob, 45 ta moddadan iborat “Turizm to‘g‘risida”gi Qonunning yangi tahriri, O‘zbekiston Respublikasi 
Prezidentining “O‘zbekiston Respublikasining turizm sohasini jadal rivojlantirishni ta’minlash chora-tadbir-
lari to‘g‘risida”, “O‘zbekiston Respublikasida turizmni jadal rivojlantirishga oid qo‘shimcha chora-tadbirlar 
to‘g‘risida”, “Koronavirus pandemiyasining salbiy ta’sirini kamaytirish uchun turizm sohasini qo‘llab-quvvat-
lashga doir kechiktirib bo‘lmaydigan chora-tadbirlar to‘g‘risida”, “O‘zbekiston Respublikasida ichki va ziyorat 
turizmini yanada rivojlantirish chora-tadbirlari to‘g‘risida”gi Farmonlari va bir qator qabul qilingan me’yoriy-
huquqiy hujjatlar mazkur sohani rivojlantirishga tegishlidir. 

X U L O S A  V A  T A K L I F L A R
Yuqorida berilgan ma’lumotlar asosida xulosa qiladigan bo‘lsak, turizm sohasini davlat tomonidan tartibga 

solish va qo‘llab-quvvatlash tizimini yanada takomillashtirish uchun quyidagi ishlarni muntazam amalga oshirib 
borish lozim:

●	 sohani davlat tomonidan qo‘llab-quvvatlanishida asosiy e’tiborni sayyohlik infratuzilmasini rivojlanti
rishga hamda sayyohlar oqimini rag‘batlantirishga oid choralar ustuvor bo‘lishini ta’minlash;

●	 turizm sohasidagi vakolatli boshqaruv idorasining vazifa va funksiyalarini aniq belgilash orqali davlat va 
biznes orasidagi munosabatlarda shaffoflikni ta’minlash, davlat aralashuvini minimallashtirish;

●	 turizm sohasidagi vakolatli boshqaruv idorasining turizmning istiqbolli yo‘nalishlarini rivojlantirish cho-
ralarini ko‘rish va shu orqali mavsumiylik muammosini bartaraf etish asosida turizm biznesidagi barqa-
rorlikni ta’minlashga intilish;

●	 davlat boshqaruvi idoralari va turizm biznesi orasidagi munosabatlarni raqamlashtirish orqali sayo-
hatlarni tashkil etishdagi byurokratik to‘siqlarni minimallashtirish;

●	 sohada jamoat tashkilotlari rolini oshirish orqali turistlar va turizm biznesi orasidagi “ko‘prik”ni yaratish 
asosida doimiy sifatni oshirish choralarini ko‘rish;

●	 jahon turizm bozoridagi tendensiyalarni kuzatib borish, tahlil qilish orqali biznesni kelgusidagi risklardan 
va yuzaga kelishi mumkin bo‘lgan imkoniyatlardan xabardor qilib borish.

Xulosa qilib aytganda, davlatning turizm sohasini tartibga solish vazifasini xorijiy tajriba, amaldagi ish 
jarayoni tahlili asosida sohani yanada rivojlantirishga ko‘maklashish jihatidan qayta ko‘rib chiqish va takomil-
lashtirib borish, turizm infratuzilmasini shakllantirishga ustuvorlik berish, turizm biznesida davlat aralashuvini 
cheklash, jamoat tashkilotlari va ommaviy axborot vositalari ko‘magida davlatning ijobiy qiyofasini yuksaltirib 
borish, turistlar xavfsizligini ta’minlash, xalqaro, tan olingan reytinglar mezonlarini bajarishni ta’minlash orqali 
sohani barqaror rivojlanishini ta’minlash lozim. 

